
RSK
Alþingi 

Erindi nr. Þ /30y 
komudagur / /  / RIKISSKATTSTJORI

Nefndasvið Alþingis 
Austurstræti 8-10 
150 REYKJAVÍK

DAGSE'T N IN C i

Reykjavík, 16. apríl 2004 2004040114
G-ums 04/04

Umsögn um 849. mál, frumvarp til laga um olíugjald og kílómetragjald o.fl.

Með bréfi efnahags- og viðskiptanefndar Alþingis, dagsettu 6. apríl 2004, er óskað eftir 
umsögn ríkisskattstjóra um frumvarp til laga um olíugjald og kílómetragjald o.fl. Umsögn 
ríkisskattstjóra fer hér á eftir.

Ríkisskattstjóri tekur í meginatriðum undir þau sjónarmið sem í athugasemdum við 
frumvarpið eru færð fram varðandi kosti olíugjalds fram yfir þungaskatt og kosti litunar 
gjaldfrjálsrar olíu fram yfir endurgreiðslur til þeirra sem gjaldfrelsis skulu njóta. Hér á eftir 
eru tíundaðar þær athugasemdir sem ríkisskattstjóri hefur fram að færa við einstakar greinar 
frumvarpsins.

Um 6. gr.
í 1. mgr. 6. gr. er lagt til að endurgreiða skuli 70% olíugjalds af olíu "sem þeir sem reka 
almenningsvagna nota við rekstur hópbifreiða í almenningssamgöngum." Samkvæmt 
athugasemdum í greinargerð með frumvarpinu er gert ráð fyrir að endurgreiðsla þessi verði 
sambærileg afslætti sem þessir aðilar njóta í núverandi þungaskattskerfi. Er þar verið að vísa 
til orðalags 3. mgr. B. liðar 4. gr. laga nr. 3/1987, um fjáröflun til vegagerðar en þar segir: 
"Þungaskattur skal vera 70% lægri a f akstri almenningsvagna í áœtlunarferðum"

Hugtakið "rekstur almenningsvagna" er hvorki að finna í lögum nr. 73/2001, um 
fólksflutninga, vöruflutninga og efnisflutninga á landi né reglugerð nr. 528/2002, um 
fólksflutninga á landi. Það er mat ríkisskattstjóra að heppilegra væri að nota sömu hugtök og 
notuð eru í áðumefndum lögum nr. 73/2001 við afmörkun á því til hverra endurgreiðslan í 1. 
mgr. 6. gr. tekur. Ákvæði 1. málsl. 1. mgr. 6. gr. mætti orða svo: "Þeim sem hafa einkaleyfi til 
fólksflutninga, skv. c. lið 3. gr. laga nr. 73/2001, um fólksflutninga, vöruflutninga og 
efnisflutninga á landi, skulu endurgreidd 70% olíugjalds a f olíu vegna rekstrar hópbifreiða."

í 2. mgr. 6. gr. er lagt til að endurgreiða skuli olíugjald af olíu sem erlend sendiráð eða 
sendimenn erlendra ríkja kaupa vegna bifreiða í sinni eigu. Vakin er athygli á því að 
sambærilega endurgreiðsluheimild er ekki að finna vegna bensínsgjalds í lögum nr. 29/1993, 
um vörugjald af ökutækjum, eldsneyti o.fl.

Um 18. gr.
Samkvæmt 3. mgr 18. gr. nær heimild til endurákvörðunar gjalda til sex ára, bæði skv. 1. 
málslið og 2. málslið 3. mgr. Ríkisskattstjóri telur að hér hljóti að vera um misritun að ræða 
þar sem 2. málslið 3. mgr. er ofaukið ef heimildin nær í báðum tilvikum til sex ára. I 
frumvarpi til laga um olíugjald og kílómetragjald sem lagt var fyrir Alþingi á 127. 
löggjafarþingi 2001-2002 var lagt til að heimildin skv. 2. málslið (þá 3. mgr. 19. gr.) tæki til

síðustu tveggja ára sem næst voru á undan því ári sem endurákvörðun fer fram á. Sú tillaga er 
í samræmi við 2. mgr. 97. gr. laga nr. 90/2003, um tekjuskatt og eignarskatt.

Samkvæmt 6. mgr. 18. gr. skal greiða ríkissjóði dráttarvexti af því sem gjaldfallið er 
ef olíugjald eða kílómetragjald hefur ekki verið greitt innan mánaðar frá gjalddaga. Akvæðið 
samræmist illa 22. gr. frumvarpsins en í því ákvæði segir að dráttarvexti skuli greiða talið frá 
og með gjalddaga af því sem gjaldfallið er. Ákvæði 22. gr um dráttarvexti var ekki að finna í 
áðumefndu frumvarpi sem lagt var fyrir Alþingi 2001-2002 en í því frumvarpi var lagt til í 
12. gr. að álag bættist við gjald ef ekki væri greitt á réttum tíma. Það ákvæði hefur nú verið 
fellt út og svo virðist sem við ritun ákvæðis 22. gr., þess frumvarps sem nú er til skoðunar, 
hafi ekki verið gætt að ákvæði 6. mgr. 18. gr. Tekið skal fram að ákvæði 6. mgr. 18. gr. 
frumvarpsins er sambærilegt ákvæði 1. mgr. 28. gr. laga nr. 50/1988, um virðisaukaskatt en 
ákvæði 22. gr. frumvarpsins er sambærilegt ákvæði 1. mgr. 11. gr. laga nr. 3/1987, um 
ljáröflun til vegagerðar.

Um 20. gr.
í 4. mgr. 20. gr. er kveðið á um sektir vegna brota eigenda eða umráðamanna ökutækja, af 
ásetningi og stórkostlegu gáleysi, gegn ákvæðum laganna. Sekt skal nema allt að tífaldri þeirri 
fjárhæð sem ætla má að dregin hafi verið undan eða hafi verið ofendurgreidd. Gert er ráð fyrir 
að skattrannsóknarstjóri ríkisins ákvarði sekt skv. ákvæðinu eða að um sektameðferð fari eftir 
4. mgr. 18. gr. þ.e. að yfirskattanefnd úrskurði sekt. Þá er ríkisskattstjóra heimilt, skv. 7. mgr. 
20. gr., að ákvarða eiganda eða umráðamanni ökutækis sekt ef framið er brot skv. 4. mgr. án 
þess að talið verði að akstur hafi verið vantalinn. Sektir ríkisskattstjóra geta að lágmarki verið 
kr. 5.000 en að hámarki kr. 100.000. Vakin er athygli á því að eftirfarandi orðalag 4. málsliðar 
7. mgr. 20. gr: "ánþess að talið verði að akstur hafi verið vantalinn" er tekið úr 3. mgr. 18. 
gr. laga nr. 3/1987, um fjáröflun til vegagerðar og miðast því við framkvæmd þungaskatts. 
Virðist þvi gert ráð fyrir að sektaheimild ríkisskattstjóra takmarkist við kílómetragjald. Sé það 
réttur skilningur ríkisskattstjóra munu öll mál vegna óheimilar notkunar á litaðri olíu eiga að 
sæta sektameðferð hjá skattrannsóknarstjóra ríkisins og eftir atvikum yfirskattanefnd.

I ljósi þess að í frumvarpinu er ekki kveðið á um svokallað "sérstakt olíugjald" þ.e. 
gjald sem ákvarðað er eiganda ökutækis til greiðslu vegna heimildarlausrar notkunar litaðrar 
olíu, líkt og gert var í frumvarpi sem lagt var fyrir 122. löggjafarþing Alþingis, um breyting á 
lögum nr. 34/1995 um vörugjald af olíu, telur ríkisskattstjóri vafasamt að sektir þær sem 
kveðið er á um í 4. mgr. og 6. mgr. muni hafa tilætluð vamaðaráhrif. Sem dæmi um sekt 
vegna óheimilar notkunar á litaðri olíu má nefna að ef við eftirlit finnst litarefni í olíu hjá 
Toyota Rav jepplingi, sem er með 57 lítra eldsneytistanki, þá er hámarkssekt skv. 4. mgr. alls 
að fjárhæð kr. 25.650 (57 lítrar x 45 kr pr líter = 2.565 kr. x 10). Samsvarandi hámarkssekt 
fyrir flutningabíl/dráttarbíl af gerðinni Scania sem er með 500 lítra eldsneytistanki er að 
ljárhæð kr. 225.000. Þessu til samanburðar má benda á að í fyrrgreindu frumvarpi sem lagt 
var fyrir 122. löggjafarþing var í 18. gr. lagt til sérstakt olíugjald, þar sem eðli málsins 
samkvæmt væri ekki mögulegt að meta hversu lengi notkun litaðrar olíu hefði staðið yfir, og 
var fjárhæð sérstaka gjaldsins miðuð við áætlaða olíunotkun ökutækja í hverjum gjaldflokki. 
Samkvæmt þeim tillögum hefði flutningabifreið með heildarþyngd 26.000 kg fengið sekt að 
fjárhæð kr. 927.000 og jeppi með heildarþyngd 2.100 kg sem ekki væri nýttur í atvinnurekstri 
fengið sekt að fjárhæð kr. 76.800.

Um 22. gr.
Sjá umijöllun um 6. mgr. 18. gr. frumvarpsins.

Um 23. gr.
í 2. mgr. 23. gr. segir að 0,5% tekna af olíugjaldi og kílómetragjaldi renni í ríkissjóð til að 
standa straum af kostnaði við framkvæmd laga þessara. í ljósi þess sem fram kemur í 
athugasemdum með frumvarpinu um þá óvissu sem talin er vera um hver áhrif upptaka 
olíugjalds mun hafa á notkun díselökutækja og þar með á tekjur ríkissjóðs telur ríkisskattstjóri 
óvíst að þetta hlutfall muni nægja til að standa straum af kostnaði við framkvæmd laganna. í 
umsögn íjárlagaskrifstofu fjármálaráðuneytis um frumvarpið er áætlað að kostnaður hjá 
ríkisskattstjóra muni lækka um 10 milljónir króna á ári við upptöku olíugjalds. Sú fjárhæð er í 
samræmi við áætlun sem ríkisskattstjóri gerði á árinu 2001 en í henni var ekki tekið tillit til 
kostnaðaraukningar vegna upptöku olíugjalds. Gera má ráð fyrir að sá kostnaður verði 
verulegur en ekki liggja fyrir á þessu stigi forsendur til að áætla hann.

Virðingarfyllst 
f. h. ríkisskattstjóra

